
 

Əкиятне үзебез
 язабыз



 
“Куянның колагы нигə 

озын?”



       Борын – борын заманда яшəгəн ди, бер куян 
малае. Аның исеме Кылый булган. Ул бик куркак 
икəн, хəтта өеннəн дə чыгарга курыккан.   

       Менə аның əнисенең туган көне килеп 
җиткəн. Кылыйның əнисенə  чəчəклəр бүлəк 
итəсе килгəн. Бар көчен җыеп ул өеннəн чыккан, 
тирə - якның матурлыгына сокланган, кошлар 
тавышын ишетеп хəйран калган, чəчəкле аланда 
сикереп – сикереп уйнаган. Аның тиз генə өенə 
кайтасы да килмəгəн. Шул вакыт үзенең əнисенə 
бүлəккə чəчəклəр җыярга кирəк икəнлеге исенə 
төшкəн. Болын төрле – төрле матур чəчəклəр 
белəн тулган булганлыктан, Кылый иң 
матурларын гына сайлап əнисенə бик матур букет 
ясаган. 



Сөенеченнəн  җырлый – җырлый кайтып бара 
икəн, көтмəгəндə аның каршысына кайдандыр 
усал бүре килеп чыккан. Куян малае бик 
курыккан һəм бар көченə урманга таба чаба 
башлаган. Ə бүре куян малаен күреп тə кала 
алмаган. Кылый бар көченə чапкан да чапкан. 
Урман эче бик куе агачлык . Уйламаганда 
куянның колагы бер агач ботагына элəгə. Ул бүре 
тотып алды бугай дип һаман тартылган да 
тартылган. Шулай тырыша торгач кинəт ычкынып 
киткəн һəм кылый мыш –мыш килеп өенə кайтып 
кергəн. Көзгедəн караса,  үз күзлəренə үзе 
ышанмаган, аның колаклары озынаеп калган.           

                                       
        



Ул үзенең исəн калуына бик куанган, ə 
колаклары өчен бер дə борчылмаган. Матур 
чəчəклəре белəн əнисен туган көне белəн 
котлаган. Үзе эзлəп тапкан бүлəклəр биргəч əнисе 
дə бик куанган. Шул көннəн башлап бу куян 
малае көн саен аланлыкка чыгып уйнаган, 
колаклары озын булгач ул бик сизгер булып 
калган, ди.

 
            
.



 
“Кадерле кəҗə”



 

       Борын – борын заманда яшəгəн ди əби белəн 
бабай. Алар бик тату гомер кичергəннəр. 
Балалары да үсеп җитеп, кайсы – кай якка 
таралышып беткəннəр. Əби белəн бабайның бар 
куанычлары булып  кəҗəлəре генə калган. 
Көннəрдəн бер көнне бу кəҗə берсеннəн – берсе 
матур өч бəти алып кайткан. Алар шулкадəр 
шук, тиктормас булганнар. Əби белəн бабай 
аларны туйдырып та җиткерə алмаганнар һəм 
бу кəҗə бəкəйлəрен базарга алып барып 
сатканнар. 



        Əни кəҗəгə үзенə генə бик күңелсез калган. Бу 
кəҗə əби белəн бабайга шулкадəр кадерле булган 
, алар аны югалмасын дип хəтта сарайдан да 
чыгармаганнар. Көннəрдəн бер көнне кəҗə 
авырый башлаган. Əби белəн бабай ничек кенə 
дəвалап карамаганнар, файдасын тапмаганнар.  
Кəҗə көннəн – көн ябыккан. Күрше авылда гына 
хайваннар телен аңлаучы бер Гəрəй атлы кеше 
яшəгəн. Бу хəбəр Гəрəйгə килеп җиткəн һəм ул 
тиз генə ярдəмгə ашыккан. Гəрəй  килгəндə əби 
белəн бабай елашып утыралар икəн. 



             - Сез елап утырмагыз, кəҗəгезне иреккə 
чыгарыгыз, аның башка хайваннар кебек яшел   
болыннарда үлəн ашыйсы килə. Ул үзенең 
бəтилəрен сагынуга түзə алмыйча шулай авыруга 
сабышкан, – диеп китеп тə барган. 
          Шул көннəн башлап кəҗəне ишек алдына 
чыгара башлаганнар. Ул тəмле үлəннəр ашаган, 
саф һава сулаган. Күрше кəҗəлəре белəн көтүгə 
киткəн. Əби белəн бабайның шатлыклары 
эчлəренə сыймаган. Берничə көннəн  Гəрəй өч 
бəкəйне ияртеп кайтып кергəн. Балаларын күрү 
шатлыгыннан кəҗə нишлəргə дə белмəгəн. Əби 
белəн бабай  Гəрəйне өч көн, өч төн кунак 
иткəннəр. Өстəллəре сый – хөрмəттəн сыгылып 
торган, ди.                              



 
“Ташбакалар нигə таш 

күтəреп йөри?”



                Бик борынгы заманнарда, əле син дə, мин 
дə булмаганда,ташбакалар кошлар кебек һавада 
оча торган булганнар, ди имеш. Алар бик усал, 
явыз булганнар, гел начарлык эшлəү турында 
гына уйлап йөргəннəр, ди. Җитмəсə, əле алар бик 
көчле дə булганнар. Биек  таулардан ташларны 
кубарып алалар да икəн, җирдə яши торган 
җəнлеклəргə атып күңеллəрен күтəрəлəр икəн, 
ди. Бик күп җəнлеклəрне шулай итеп имгəтеп тə 
бетергəннəр имеш. Җəнлеклəр кемнəн генə дə 
ярдəм сорарга белмəгəннəр. 



            Шулай бервакыт, тылсымчы фея очып 
барганда боларның таш аткан вакытларына 
туры килгəн һəм аларны бик ачуланган. Ул 
аларны үзенең тылсымы белəн җиргə төшергəн. 
Эшлəгəн əшəкелеклəре өчен  җавап бирсеннəр 
дигəн дə, үзлəре аткан ташларын үзлəре 
гомерлəре буе күтəреп йөрсеннəр, дип бик 
каргаган. 
            Менə шул заманнардан хəзерге көнгəчə 
ташбакалар көч-хəл белəн ташларын күтəреп 
яшилəр икəн, ди.

  

.


